
የኢኖቬሽንና ቴክኖሎጂ ልማት የስልጠና ማስፈጸሚያ

መመሪያ ቁጥር……2016

መግቢያ

የአዲስ አበባ ከተማ አስተዳደር የኢኖቬሽንና ቴክኖሎጂ ልማት ቢሮ በአቅም ግንባታ

የድርጊት መርሃ ግብሩ የቴክኖሎጂ ልማት ስትራቴጂ ፕሮግራሞች ተደራሽ ለማድረግ

በእውቀትና በክህሎት ለመምራት የኢኖቬሽንና ቴክኖሎጂ የአቅም ግንባታ ስልጠናዎች

አስፈላጊ ሆኖ በመገኘቱ ፤

የተቋሙ ባለሙያዎች ቴክኖሎጂን በማልማትና በማሳደግ ለሌሎች ተቋማቶች ቴክኖሎጂን በማሸጋገር

የታለመላቸውን ዓላማ ከግብ ለማድረስ እንዲያስችላቸው ጥረት እያደረጉ ይገኛሉ፡፡ በመሆኑም

በቢሮውና በተቋማት ውስጥ ስርዓት ባለው መልኩ የቴክኖሎጂ አጠቃቀሞችን ለመዘርጋትና

ለማስፈፀም ብሎም ከሚሰጠው ስልጠና የሚገኙትን ጥቅሞች ተግባር ላይ ማዋል አስፈላጊ ሆኖ

በመገኘቱ፤

በመሆኑም ቢሮው በአዲስ አበባ ከተማ አስተዳደር አስፈፃሚ አካላት ሰልጣንና ተግባር

ለመወሰን በወጣው አዋጅ ቁጥር 84/2016 በአንቀጽ 15 ንዑስ አንቀጽ 2(ሠ) በተሰጠው

ስልጣን መሰረት ይህን መመሪያ አውጥቷል፡፡



ክፍል አንድ

ጠቅላላ ድንጋጌ

1) አጭር ርዕስ

ይህ መመሪያ “ የአዲስ አበባ ከተማ አስተዳደር ኢኖቬሽንና ቴክኖሎጂ ልት ቢሮ የስልጠና

ማስፈጸሚያ መመሪያ “ ተብሎ ሊጠቀስ ይችላል፡፡

2) ትርጓሜ

1) “ ቢሮ ” ማለት የአዲስ አበባ ከተማ አስተዳደር የኢኖቬሽንና ቴክኖሎጂ ልማት ቢሮ ማለት ነው፡፡

2) "ተቋማት" ማለት በከተማ አስተዳደሩ ስር የሚተዳደሩ የተለያዩ የመንግስት አገልግሎት ሰጭ ነው፡፡

3) “የቢሮ ኃላፊ” ማለት ቢሮውን በበላይነት የሚመሩ ሃላፊዎችና ምክትሎቹን ነው፤

4) “ሠራተኛ” ማለት ቢሮው ውስጥ በቋሚነት ተቀጥሮ የሚሰራ ሰው ነው፡፡

5) “ሥልጠና” ማለት ሠራተኛው ክህሎቱን እና ዕውቀቱን በማሳደግ በሥራው ላይ ውጤታማ እንዲሆን

ለማስቻል እንደ ሁኔታው በአገር ውስጥ ወይም በውጭ አገር በሚሰጥ መደበኛ ትምህርት፣ አጫጭር

ኮርሶች ወይም ሴሚናርና ሲምፖዚየም፣ አዳዲስ ቴክኖሎጂን ወይም ሥራን ማስተዋወቅ ነው፡፡

6) "የአቅም ግንባታ" ማለት ተቋማቶች እና ማህበረሰቦች በፍጥነት በሚለዋወጠው አለም ውስጥ ለመኖር፣

ለመላመድ እና ለማደግ የሚፈልጓቸውን ክህሎቶች፣ ችሎታዎች ፣ ሂደቶች እና ግብአቶች የማሳደግ እና

የማጠናከር ሂደት ነው፡፡

7) “ዕውቀት” ማለት አንድን የሥራ መደብ ለመያዝና ሥራውን በተሳካ ሁኔታ ለማከናወን ሠራተኛው

የሚያስፈልገው በትምህርት የተገኘ ዕውቀት ነው፡፡

8) “ክህሎት” ማለት ሥልጠና በመውሰድ ወይም በሥራ ልምድ የሚገኝ ሥራን በጥራትና በተቀላጠፈ

ሁኔታ ለማከናወን የሚረዳ ሲሆን አንድን ተግባር በማከናወን አእምሮንና ሌሎች አካላት የማስተባበር

የማዋሀድ ችሎታ ነው፡፡

9) “ችሎታ” ማለት የተቀሰመውን ዕውቀትና በሥራ ላይ የተገኝን ልምድ በተግባር ለማዋል ወይም የየሥራ

መደቡን ተግባር በአጥጋቢ ሁኔታ ለማከናወንና መሥሪያ ቤቱ ያቀደውን ዓላማ ለማሳካት የሚያስችል ነው፡፡

10) “ዳይሬክተር” ማለት በመንግስት መሰሪያ ቤቱ አንድ የሥራ ሂደትን በበላይነት

የሚመራ ሰው ነው፡፡

11) ‘’ተጠባባቂነት’’ ማለት አንድ ሰራተኛ በውድድር ወቅት በነጥብ ተበልጦ በጊዛዊነት

ለተወሰነ ጊዜ ከፍ ያለ ደረጃ የሚጠብቅ ባለሙያ ነው ፡፡

12) “ የሥልጠና ተወዳዳሪ” ማለት በስልጠና ተጠቃሚ ለመሆን እድሉ ከተሰጠው መስሪያ

ቤት ስልጠናው የሚፈልገውን ቅድመ ሁኔታ አሟልቶ ለውድድር የቀረበ ማለት ነው፡

13) “የጊዜ ገደብ” ማለት ቢሮው የስልጠና ተወዳዳሪዎችን መርጠው እንዲያቀርቡ

በሚመለከተው ስራ አመራር ዳይሬክቶሬት ተወስኖ የሚሰጥ የመጨረሻ ቀን ማለት ነው፡፡

14) “የረጅም ጊዜ ስልጠና” ማለት ለሶስት ወርና ከዚያ በላይ ለሚቆይ ጊዜ የሚሰጥ ስልጠና



ሆኖ በሀገር ውስጥ ወይም ከሀገር ውጪ የሚሰጥ ስልጠና ማለት ነው፡፡

15) “የአጭር ጊዜ ስልጠና” ማለት ከሶስት ወር በታች ሆኖ በሀገር ውስጥ ወይም በውጪ

ሀገር የሚሰጥ ስልጠና ማለት ነው፡፡

16) “ልዩ ስልጠና “ ማለት በቢሮ ደረጃ ለባለሙያዎች ተዘጋጅቶ በልዩ ሁኔታ የሚሰጥና

አለማቀፋዊ ሰርቲፊኬሽን የሚያስገኝ ስልጠና ማለት ነው፡፡

17) “ውል ሰጪ“ ማለት በሠራተኛውና በአገልግሎት ሰጭ ተቋም መካከል የሚደረግ

ስምምነት ማለት ነው፡፡

18) “ውል ተቀባይ” ማለት ውል ሰጪው የሰጠውን የስልጠና ዕድል በግልፅ ተወዳድሮ

በአብላጫ ነጥብ ያሸነፈና በዕድሉም ተጠቃሚ እንዲሆን የተገኘ የስልጠና ዕድል እንዲጠቀም

የተወሰነለት በሀገር ውስጥና በውጪ ሀገር ለአጭር፣ ለረጅም ጊዜ ስልጠናና ልዩ ስልጠና

የሚላክ ሰራተኛ ወይም ባለሙያ ማለት ነው፡፡

19) “የዋስትና ሰነድ” ማለት በውል ሰጪና ውል ተቀባይ መካከል ለሚደረግ የጋራ ስምምነትና

ሁለቱም የተፈራረሙት የጋራ ህግ ሆኖ የሚያገለግል ሰነድ ማለት ነው፡፡

20) “ዋስ“ ማለት አንድ የመንግስት ሰራተኛ ስልጠና ለመውሰድ ወጪ ስለሚወጣበትና

ስልጠናውን ወስዶ ሲመለስ ውል በገባው መሰረት መፈፀም ካልቻለ ለስልጠናው የወጣውን

ወጪ አስፈላጊም ሲሆን ከነኪሳራው ለመክፈል ለውል ተቀባዩ ዋስትና የገባለት ሰው ማለት

ነው፡፡

21) “ወጪ“ ማለት በዚህ መመሪያ መሰረት ከስልጠናው ጋር ተያያዥነት ያላቸው ጉዳዩች

ለማስፈፀም የወጣውን ክፍያ ማለት ነው፡፡

22) "አዋጅ" ማለት የአዲስ አበባ ከተማ አስተዳደር አስፈጻሚ አካለትን ስልጣንና ተግባር ለመወሰን የወጣ

አዋጅ ቁጥር 74/2014 እና ማሻሻያው አዋጅ ቁጥር 79/2015 ነዉ፤

23) “የአጭር ጊዜ ስልጠና” ማለት ሴሚናርና ዓውደ ጥናትን ሳይጨመር እስከ ሶሰት ወር ድረስ በአገር ውስጥና

በውጭ አገር የሚሰጥ ስልጠና ሲሆን( የፕሮጀክት ስልጠና፣ የልምድ ልውውጥ፣ እና የመሳሰሉት)፡፡

24) “የመካከለኛ ጊዜ ስልጠና” ማለት ከሶስት ወር እስከ ዘጠኝ ወር ድረስ በአገር ውስጥና በውጭ አገር

የሚሰጥ ስልጠና ነው፡፡

25) “የረጀም ጊዜ ስልጠና” ማለት ከመመካከለኛ ጊዜ ስልጠና መቆያ ጊዜ በላይ በሀገር ውስጥና በውጭ አገር

የሚሰጥ የስልጠና ዓይነት ነው፡፡

4) የተፈፃሚነት ወሰን

ይህ የስልጠና ማስፈጸሚያ መመሪያ በአዲስ አበባ ከተማ አስተዳደር ስር ባሉት

ቢሮዎች፣ኤጄንሲዎች፣ባለስልጣን መስሪያ ቤቶች፣ኮሚሽኖች፣ክ/ከተሞችና ወረዳዎች ስር

ባሉት ተሻሚዎች፣ዳይሬክተሮች፣ቡድን መሪዎችና ሰራተኞች ብቻ ተፈፃሚ ይሆናል፡፡



5.) የፆታ አገላለፅ ፡-

በዚህ የአፈጻጸም መመሪያ ላይ በወንድ ጾታ የተገለጸው ሴትንም ይጨምራል፡፡

ክፍል ሁለት

የልዩ ሥልጠና ዓላማና አይነት

6) የሥልጠና ዓላማ

1) ከከተማይቱ ሁለተናዊ እድገት አንጻር እየተፈጠረ ካላው የቴክኖሎጂ መለዋወጥ ጋር

ግንኙነት ያለውን የአሰራር ስርዓት ለውጥ ጋር በዕውቀቱና በክህሎቱ ብቁ ሠራተኛ

በተመደቡበትን ስራ በጥራትና በቅልጥፍና እንዲያከናውን ማስቻል ነው፡፡

2) ሠራተኛው በየወቅቱ የኢኖቬሽንና ቴክኖሎጂ ዕድገት ጋር ከሚፈጠሩ አዳዲስ ቴክኖሎጂዎችና

የአሰራር ስልቶች ጋር እንዲተዋወቁ ማገዝ ነው፡፡

3) የሠራተኛውን ዕውቀት በማሳደግ፣ ክህሎቱን በማዳበር ለተመደበበት ቦታ ብቁ በማድረግ

የተሰጠውን ሥራ በጥራትና በብቃት በመወጣት በቴክኖሎጂ የተደገፈ የሙያ ስልጠና ዝግጅት

እንዲያደርግ ለማገዝ ነው፡፡

4) የአሰራር ለውጥ በማምጣትና በቴክኖሎጂ የተደገፈ አገልግሎት በመስጠት የተገልጋዩን

እርካታ መጨመር እንዲያስችለው ለማገዝ ነው፡፡

6.1. የስልጠና አፈጻጸም የትኩረት አቅጣጫ

ሀ. ሥራን ማዕከል ባደረገ የሚቀርበውን የዳሬክቶሬት የስልጠና ፍላጎት ማሳካት ሲሆን

በአፈጻጸምም የአጭር፣ የመካከለኛና የረጀም ጊዜ ስትራቴጂካዊ ዕቅዶችን በማውጣትና እንደ

አስፈላጊነቱ በመከለስ የቢሮውን የስልጠና ፍላጎቶችና ክፍተቶች እንዲሟሉ ያደርጋል፡፡

ለ) በትምህርት እና ስልጠና መፈታት የሚችሉትን የስራ ላይ ክፍተቶች በመለየት በቅደም

ተከተል ያስቀምጣል፡፡

ሐ) የኢኖቬሽንና ቴክኖሎጂ የስልጠና ዕቅድ ለማሳካት እንደ አስፈላጊነቱ የአገር ውስጥ እና

የውጭ አገር የትምህርትና ፕሮግራሞች ይተገብራል፡፡

6.2 የስልጠና ዕቅድና የማፅደቅ ሥርዓት

ሀ) የቢሮውን ራዕይ ዕውን ለማደረግ በትምህርት ስልጠና ፍላጎት ዳሰሳና ትንተና ውጤት

መሰረት እያንዳንዱ የስራ ክፍል ወይም ፕሮጀክት የሰልጠና የሰው ኃል ዕቅዱን ከቢሮው

ዓመታዊ ዕቅድና ካለበት ክፍተት ጋር በተገናዘበ ሁኔታ በማዘጋጀት ቀጣዩ የበጀት ዓመት

ከመጀመሩ ቢያንስ ስድስት ወር አስቀድሞ ለሰው ሃብት ልማትና አስተዳደር ዳይሬክቶሬት

ወይም ለኢኖቬሽንና ቴክኖሎጂ አቅም ግንባታ ዳይሬክቶሬት ማቅረብ ይኖርበታል፡፡

ለ) የዓመቱ የስልጠና እቅድ ፕሮግራም ከጊዜ፣ ከሰው ሃይል እና ከሚያስፈልገው በጀት



አጠቃቀም እንዲሁም ከሚያስገኘው ጠቀሜታ አንጻር ተገምግሞ በዳይሬክቶሬቱ ከጸደቀ በኋላ

በበሮው ኃለፊ መፅደቅ ይኖርበታል፡፡

6.3 በበጀት ዓመቱ በቢሮው ዕቅድ ያልተካተቱ የትምህርት እና ስልጠናዎች አፈጻጸም

ሀ. ከተለያዩ ሀገሮች ፣ ድርጅቶች፣ ከፍተኛ የትምህርት የምርምር ተቋማት የተሰጡ

የትምህርትና ስልጠና ዕድሎች በቢሮው ስር ባሉ ዳይሬክቶሬት ታይተው አስፈላጊነታቸው

ሲታመን በቢሮው የበላይ ኃላፊ ተቀባይነት እንዲያገኙ ይደረጋል፡፡

ለ. በቢሮው የበላይ ኃላፊ በጸደቁት የትምህርትና ስልጠና ዕድሎች ላይ የዕድሉ ሰጪ አካላት

መመዘኛን በማካተት ሰልጣኞች በቢሮው የኢኖቬሽንና ቴክኖሎጂ አቅም ግንባታ ዳይሬክቶሬት

አማካይነት አንዲመረጡ ይደረጋል፡፡

ሐ. በግል ጥረት የሚገኝ የትምህርት ዕድልን በተመለከተ ዳይሬክቶሬቱ ሲስማማ የብቃት

መመዘኛዎችን ማሟላቱን ለማረጋገጥ ወደ ትህምርትና ስልጠና መራጭ ኮሚቴ ቀርቦ ብቁነቱ

ሲረጋገጥ እንዲመረጥ ይደረጋል፡፡

7) የስልጠናዎች አጠቃቀምና አተገባበር

7.1 የረዥም ጊዜ ስልጠና

1. ለመጀመሪያ ዲግሪ ወይም ከዚያ በታች ላለው የትምህርት ዕድል ሁለት ዓመት

አገልግሎት የሰጠ እና ከተመደበበት የስራ መደብ ወይም ሙያ ጋር ተያያዥነት ያለው፣

2. ለሁለተኛ ዲግሪ የትምህርት በቢሮው በመጀመሪያ ዲግሪ ለሁለት ዓመት ያገለገለ፣

3.ለሶስተኛ ዲግሪ ትምህርት በቢሮው በሁለተኛ ዲግሪ ለሁለት ዓመት ያገለገለ እንዲሁም

ሁለተኛ ዲግሪ ይዘው ቢሮውን የተቀላቀሉና የውል ግዴታ የሌለባቸው የዕድሉ ተጠቃሚ

ለመሆን ቢያንስ በቢሮው ሁለት ዓመት ማገልገል አለባቸው፡፡

4. ቢያንስ የሁለት ጊዜ የውጤት ተኮር ምዘና አማካይ ውጤት መካከለኛ( 60 ከመቶ) እና

ከዚያ በላይ የሆነ( በተከታታይ የቅርብ ጊዜ የውጤት ተኮር ስራ አፈጻጸም መሆን አለበት)፡፡

5. በቢሮ ወይም በሌሎች ተቋማት በሀገር ውስጥና በውጭ ሃገር ለሚኖር ስልጠና

አስፈላጊ ወጪዎችን በመሸፈን በተቋሙ በመላክ የሚሰጥ ስልጠና ነው፡፡

6. ከተለያዩ ፕሮጀክቶች ጋር ተያይዞ ከተለያዩ ሴክተር መስሪያ ቤቶች የሚገኝ

ስልጠና፡፡

7. በሀገር ውስጥም ሆነ በሀገር ውጭ በግል ስፖንሰሮች በማፈላለግ ለማሰልጠን

የሚፈልግ ግለሰብ የሚያቀርበው ጥያቄ ሊሆን ይችላል፡፡

8. መስሪያ ቤቱ በያዘው እቅድ መሰረት ከአዳዲስ ቴክኖሎጂዎች ጋር ለማስተዋወቅ

አስፈላጊውን ወጪ በመሸፈን የሚከናወን ስልጠና ሊሆን ይችላል፡፡



7.1.2 ለረጅም ጊዜ ስልጠና ሟሟላት የሚገባቸው ቅድመ ሁኔታዎች፡-

1.የስልጠና ዕድል የሰጡት አካላት የሚያስቀምጡት ተፈላጊ መስፈርቶችን ሟሟላት

እንደተጠበቀ ሆኖ ከዚህ በታች የተዘረዘሩትን ቅድመ ሁኔታዎችና ግዴታዎች

ሟሟላት አለባቸው፡፡

ሀ/ በሀገር ውስጥም ሆነ በውጭ ሀገር ስልጠና እየወሰዱ ያሉ ተሿሚዎች፣

ዳይሬክተሮች፣ ቡድን መሪዎችና ሰራተኞች በማንኛውም መልኩ ሌላ ተጨማሪ

የረጅም ጊዜ ስልጠና መውሰድ አይችልም፡፡

ለ/ አንድ የረጅም ጊዜ ስልጠና ዕድልን ተወዳድሮ ያለፈ ዕጩ የስልጠና እድል ከሰጠው አካል

ተቀባይነትን በማጣቱ፣ የስልጠና መስጫ ጊዜው በማለፉ እና ያለማለፈ እስካልተረጋገጠ ድረስ

ለማንኛውም አይነት ሌላ ስልጠና መወዳደር አይችልም፡፡

ሐ. / ማንኛውም ለረጅም ጊዜ ስልጠና የሚወዳደሩ ተሿሚዎች፣ ዳይሬክተሮች፣ ቡድን

መሪዎችና ሰራተኞች በሚሰሩበትና የስልጠናውን ዕድል በሰጠው መስሪያ ቤት ቢያንስ 2

ዓመት ያገለገለ መሆን አለበት ሆኖም ግን ከፌደራል ወይም ከክልል የመንግስት መስሪያ ቤት

ተዘዋውሮ የመጣ ከሆነ ደግሞ ቀድሞ ሲሰራበት ከነበረው መስሪያ ቤት ውስጥ ቋሚ

የመንግስት ሰራተኛ መሆኑን የሚያሳይ ማስረጃ ማቅረብ ይኖርበታል፡፡

መ/ ማንኛውም ከባድ የዲስፕሊን ጥፋት አጥፍቶ የተወሰነበት ሰራተኛ ለሁለት ዓመት

ወይም ቀላል የዲስፕሊን ጥፋት ያጠፋና የተወሰነበት ለአንድ ዓመት ከማንኛውም የስልጠና

ዕድል ይታገዳል፡፡

ሠ/ ማንኛውም ለስልጠና ዕድል የሚወዳደር ዕጩ በዚህ መመሪያ ላይ ከተጠቀሰው የዕድሜ

ጣሪያ ማለፍ የለበትም፡፡

2ማንኛውም ከዚህ በፊት በመንግስት ወጪ የረጅም ጊዜ ስልጠና በመደበኛው ወይም

በክረምት ስልጠና የወሰደና ያጠናቀቀ ሰራተኛ ለሌላ የረጅም ጊዜ ስልጠና መወዳደር

የሚችለው፡-

ሀ/ ቀደም ሲል የወሰደውን ስልጠና የጨረሰበትን ጊዜ እጥፍ ወደ ስልጠና የላከውን

መስሪያ ቤት ወይም አስተዳደሩን ማገልገሉ ሲረጋገጥ፣

ለ/ ከላይ በአንቀፅ 2(ሀ) የተደነገገው እንደተጠበቀ ሆኖ ለተሰጠው የስልጠና ዕድል

በቀጥታ የሚሳተፍ ተወዳዳሪ ሰራተኛ ከሌለ ከዚህ ቀደም እንደ አዲስ ከተሰጠው

የስልጠና ዕድል በታች ሰልጥነው የተመለሱና ማገልገል ከሚገባቸው ግማሹን ዓመት

መስሪያ ቤቱን ካገለገሉት ውስጥ ለውድደር እንዲቀርቡ ሊደረግ ይችላል፡፡



3. የውጭ ሀገርም ሆነ የሀገር ውስጥ ስልጠና ላይ ተወዳድሮ ያሸነፈ ባለሙያ

ስልጠናውን ሳይወሰድ ጀምሮት ካቋረጠ ያቋረጥበትን ምክንያት ሰራተኛው

ለሚሰራበት መስሪያ ቤት ቀርቦ ከተገመገመ በኋላ ያቀረበው ምክንያት አሳማኝ ከሆነ

ሌሎች ስልጠናዎች ለመወዳደር ዕድል ያገኛል:: ምክንያቱ አሳማኝ ካልሆነ ደግሞ

በመስሪያ ቤቱ የበላይ ኃላፊ ታይቶ መወዳደር የሚችለው፡-

ሀ/ የመጀመሪያውን እድሉን እንዳሸነፈ ካቋረጠ ለአንድ ዓመት ስልጠና

አያገኝም፣ከአንደ ዓመት በኋላ ግን የመወዳደር ዕድል ሊያገኝ ይችላል፡፡

ለ/ ስልጠናውን ጀምሮት ካቋረጠ ከሁለት ዓመት በፊት መወዳደር አይችልም፡፡

ሐ/ ውል ገብቶ ስልጠና ላይ ያለ ሰልጣኝ ስልጠናውን ሳይጨርስ የስራ መልቀቂያ

ጥያቄ ቢያቀርብ ጥያቄውን እስከ አቀረበበት ጊዜ ያለውን የመንግስት ወጪ ውል

በገባው መሰረት እንዲከፍል ይደረጋል፡፡

4. የረጅም ጊዜ ስልጠና የሚያስገኘው የትምህርት ደረጃ

ሰርትፍኬት፣ዲፕሎማ፣የመጀመሪ ዲግሪ፣ሁለተኛ ዲግሪና ከዚያ በላይ ሊሆን

ይችላል፡፡

ክፍል ሶስት

8. ለረጅም ጊዜ ስልጠና የመመዘኛ መስፈርቶችና የነጥብ አሰጣጥ ሂደትን በተመለከተ፡-

ለረጅም ጊዜ ስልጠና የሚውል መወዳደሪያ መስፈርትና የነጥብ አሰጣጥ፣ብቃት ያላቸውን

ሰራተኞችን ማፈላለግ እንዲቻል እድሉን የሰጠው አካል ያስቀመጣቸው መመዘኛዎች

እንደተጠበቁ ሁነው ከዚህ በታች ባለው ሰንጠረዥ የተዘረዘሩት የመመዘኛ መስፈርት ሆነው

ያገለግላሉ፡፡

ተ.ቁ የመመዘኛ መስፈርት ነጥብፐርሰንት(100%)

1 የትምህርት ውጤት/ አማካኝ ነጥብ GPA 10%

2 አገልግሎት 10%

3 ለውጤት ተኮር የስራ ዐፈፃፀም ምዘና 70%

4 በስነ-ምግባር ሁኔታ እና የማህደር ጥራት 10%

ድምር ውጤት 100%

ሀ/ የትምህርት ውጤት አያያዝና ነጥብ አሰጣጥ፡-የትምህርት ውጤት/አማካኝ ነጥብ/

የሚያዝበት ሁኔታ አማካኝ ውጤት የሚሰጠው በፐርሰንት ከ50%-100% ወይም በነጥብ



2.00-4.00 ነጥብ መሆን ስለሚችል ለውድድር በቀረቡት መሃል ልዩነት እንዳይኖር

በቅድሚያ በ 8 በተዘረዘረው መሰረት ወደ ነጥብ ስርዓት (GPA/4) ተቀይሮ ከ10% መያዝ

አለበት፡

ለምሳሌ አንድ እጩ ሰልጣኝ 3.8 አማካኝ ውጤት ቢኖረው ከ10%ማግኘት የሚችለው.

.3.8/4*10 = 9.5 ይሆናል ማለት ነው

ለ/ የተገለፀው መመዘኛ አፈፃፀምን በተመለከተ የተሰጠውን ነጥብ የሚሞላው በአዲስ አበባ

ከተማ አስተዳደር ኢኖቬሽንና ቴክኖሎጂ ልማት ቢሮ ከልዩ ስልጠና አይነት በመነሳት

በሚመለከተው ዳይሬክቶሬት፣የክፍለ ከተማና የወረዳ ኢኖቬሽንና ቴክኖሎጂ ልማት ጽ/ቤት

አስተባባሪና በከተማ ደረጃ ያሉ ሴክተር መስሪያ ቤቶችን በተቋሙ ኃላፊና በኢንፎርሜሽን

ኮሚዩኒኬሽን ዳይሬክተሩ ወይም ቡድን መሪ አማካይነት ይሆናል፡፡

9. ለሴቶችና ለአካል ጉዳተኞች የሚሰጥ የልዩ ድጋፍና እርምጃዎች፡-

በዚህ መሰረትም የስልጠና ዕድሉን የሰጠው አካል ያስቀመጣቸው መመዘኛዎች እንደተጠበቁ

ሆኖ ለሴቶችና አካል ጉዳተኞች 3% እና 4% በቅደም ተከተል ሊያዝላቸው ስለሚገባ

እንደመመዘኛ መስፈርት ይያዛል፡፡

10. የውጤት ተኮር ምዘናን በተመለከተ

10.1 የዓመቱ ስራ አፈፃፀም ተግባራዊ በሚሆንበት ጊዜ ከዚህ በታች ያሉት መመዘኛዎች

እንደ ማወዳደሪያ መስፈርት ያገለግላሉ፡፡

ሀ/ መጨረሻ ዝቅተኛ የሆነ የስራ አፈፃፀም ያገኘ ሰራተኛ ለማንኛውም ውድድር

መቅረብ አይችልም፡፡

ለ/ የውጤት ተኮር ውጤት ለሁለት ተከታታይ ጊዜ የተሰጠው አማካኝ ውጤት

አጥጋቢ ወይም ከዚያ በላይ መሆን አለበት፡፡ይሁን እንጂ ከአንድ ዓመት በላይ የቆዩ

የአንድ ጊዜ መመዘኛ ሊያገለግል አይችልም፡፡

ሐ/ ሠራተኛው ያገኘው የውጤት ተኮር ምዘና ውጤት በ0.70 ተባዝቶ ይያዛል ከላይ

በአንቀፅ 8 ሰንጠረዥ ተራ ቁጥር 3 ጋር ተደምሮ 70 መሆን አለበት፡፡

መ/ ለስልጠና ዕድል ውድድር የሚያገለግለው የውጤት ተኮር ነጥብ ከውድድር

በፊት ተሟልቶ በማሀደር ውስጥ የተቀመጠ መሆን አለበት፡፡

አገልግሎትን በተመለከተ10%



ተ.ቁ የአገልግሎት ዘመን የሚሰጠው ነጥብ (10%)

1 ከ6ወር - 1ዓመት ከ11ወር 1

2 ከ2ዓመት- 2ዓመት ከ11ወር 2

3 ከ3ዓመት- 3ዓመትከ11ወር 3

4 ከ4ዓመት- 4ዓመትከ11ወር 4

5 ከ5ዓመት- 5ዓመትከ11ወር 5

6 ከ6ዓመት- 6ዓመትከ11ወር 6

7 ከ7ዓመት- 7ዓመትከ11ወር 7

8 ከ8ዓመት- 8ዓመትከ11ወር 8

9 ከ9ዓመት- 9ዓመትከ11ወር 9

10 ከ10ዓመትእና ከዚያ በላይ 10

የስነምግባር ሁኔታና ማህደር ጥራት 10%

11. ለዕድሜ የሚሰጥ ግምት ነጥብ፡-

ስልጠናውን የሰጠው አካል ያስቀመጠው መመዘኛ እንደተጠበቀ ሆኖ እድሜን በሚመለከት

የተቀመጠ ነጥብ ከሌለ ሰልጣኙ ስልጠናውን ጨርሶ ሲመለስ የሚያበረክተው የአገልግሎት

ዘመን ግምት ውስጥ ገብቶ ዕድሜ እንደ አንድ መመዘኛ ይወሰዳል፡፡ በዚህም መሰረት

የዕድሜ ገደብ እንደሚከተለው ነው፡-

11.1 ለድህረ ምረቃ ዲሎማ ከሃምሳ ሶሰት(53) ዓመት መብለጥ የለበትም፤

11.2 ለቅድመ ምረቃ የትምህርት ዕድል አርባ(40) ዓመት መብለጥ የለበተም፣

ተ.ቁ ዝርዝር መስፈርቶች የሚሰጥ ነጥብ10%

1 ምንም የጥፋት ሪከርድ የሌለበት 10

2 የቃል ማስጠንቀቂያ 8

3 በፅሁፍ ማስጠንቀቂያ 6

4 እስከ 15 ቀን የሚደርስ የደሞዝ ቅጣት 4

5 ከ16 ቀን እስከ 3ወር ሚደርስ የደሞዝ ቅጣት 1

6 እስከ ሁለት ዓመት ሚደርስ ጊዜ ከስራ ደረጃና

ደመወዝ ዝቅ የማድረግ ቅጣት

0



11.3 ለሁለተኛ ዲግር ዕድሜ ከአርባ አምስት(45) ዓመት መብለጥ የለበተም፣

11.4 ለሶስተኛ ዲግር ዕድሜ ከሃምሳ (50) ዓመት መብለጥ የለበተም፣

12. የአጭር ጊዜ ስልጠና፡-

የአጭር ጊዜ ስልጠና 3 ወርና ከዚያ በታች የሚሰጥ ስልጠና ነው፡፡ይህ ስልጠናም አንድ

ባለሙያ የአፈፃፀም ብቃቱን ለማሳደግ ሆኖ ስልጠናውን ሰልጥኖ ተመድቦ ከሚሰራበት የስራ

መደብ ጋር ተመጋጋቢ መሆን አለበት፡፡

12.1 ለአጭር ጊዜ ስልጠና መሟላት የሚገባቸው ሁኔታዎች፡-

ሀ/ ከተወዳዳሪዎች መካከል ከዚህ ስልጠና ዕድል በፊት ተመሳሳይ የአጭር ጊዜ ስልጠና

በውጭ ሀገር ወይም በሀገር ውስጥ የወሰዱ ካሉ ቢያንስ አንድ ዓመት በስራ ላይ ቆይታ

ያደረጉ መሆን አለባቸው፡፡

ለ/ ለአጭር ጊዜ ስልጠና የሚወዳደር ሰው የሙከራ ጊዜውን የጨረሰና ቋሚ የመንግስት

ሰራተኛ መሆኑ መረጋገጥ አለበት፡፡

ሐ) በውድድር በሚካሄድበት ወቅትና ስልጠና በሚሰጥበት በጀት አመት ለሌላ ስልጠና

ያልተመረጠ ከሆነ፡፡

12.2 የአጭር ጊዜ ስልጠና መመዘኛዎች

በዚህ መመሪያ ውስጥ ለረጅም ጊዜ ስልጠና የተቀመጡ የማወዳደሪያ መስፈርቶች ለአጭር

ጊዜ ስልጠናም ያገለግላሉ፡፡

13 የመካከለኛ ጊዜ ስልጠና

የቢሮው ሰራተኛ ውጤታማና ለስራ ተነሳሽነት እንዲሆን በአንድ የበጀት አመት የመካከለኛ

ጊዜ ስልጠና ዕድል አስፈላጊ ሆኖ ሲገኝ በዚህ መመሪያ ውስጥ ለረጅም ጊዜ ስልጠና

የተቀመጡ የማወዳደሪያ መስፈርቶች ለመካከለኛ ጊዜ ስልጠናም ያገለግላሉ፡፡

14. ለሰልጣኞች የሚከፈል ወጪዎች

14.1 ለአጭር ጊዜ ስልጠና፡-

ሀ/ ለአጭር ጊዜ ስልጠና ውጭ ሃገር የሚላክ የመንግስት ሠራተኛ ሙሉ ደመወዝ

ይከፈለዋል፡፡

ለ/ ለትራንስፖርትና ለምሳ የሚያወጡትን ወጪ ለልዩ ስልጠናው የላከው ተቋም ወይም



የአዲስ አበባ ከተማ አስተዳደር የኢኖቬሽንና ቴክኖሎጂ ልማት ቢሮ በክፍያ አሰራር ሥርዓት

መሰረት ክፍያ ይፈጽማል፡፡

ሐ/ ለአጭር ጊዜ ስልጠና የሚወዳደር ባለሙያ የሙከራ ጊዜውን የጨረሰና ቋሚ የመንግስት

ሰራተኛ መሆኑ የተረጋገጠ ሰራተኛ ነው፡፡

14.2 ረጅም ጊዜ ስልጠና፡-

ሀ/ በውጪ ሀገር የረጅም ጊዜ ስልጠና የተላከ ሰራተኛ ከ12 ወር በላይ የሚቆይ ከሆነ

የላከው መስሪያ ቤት ግማሽ ደሞዙን መክፈል አለበት፡፡

ለ/ በውጭ ሀገር ከ 12 ወራት በላይ ለሚቆይ ስልጠና የተላከው ሰራተኛ የስራ መደብ ላይ

ሌላ ተተኪ ማስቀመጥ አስፈላጊ ሆኖ ከተገኘ በምደባ ወይም በቅጥር በቦታው ላይ ተክቶ

ለሰልጣኙ ተጨማሪ የደሞዝ በጀት በመያዝ ለሰልጣኙ ግማሽ ደሞዝ መከፈል አለበት፡፡ነግር

ግን ሰራተኛው እስከሚመለስ የማያስገድድ የስራ ሁኔታ ካለ በተጠባባቂ ላ ሰራተኛ

መመደብና መሽፈን ይቻላል፡፡

15. አጠቃላይ ጉዳዩች

15.1 የስልጠና ማስታወቂያ አሰጣጥና የዕጭዎች አመዘጋገብ፡-

ሀ/ የስልጠናው አስፈላጊነት፣የስልጠናው አይነት፣ስልጠናው የሚሰጥበት ቦታ፣ስልጠናው

የሚፈጀው ጊዜ፣የሚፈለጉ ሰልጣኞች ብዛት፣ከተወዳደሪዎች የሚፈለገው የትምህርት

አይነትና ደረጃ ልዩ ሙያና የስራ ልምድ፣ስልጠናው የሚሰጥበት ደረጃ፣ለስልጠናው የተጋበዘ

መስሪያ ቤት፣ስልጠናው የጠየቀው ዕድሜና ፆታ፣የመመዝገቢያ ቦታ ቀንና

ሰዓት፣ማስታወቂያውን ያወጣው ስም፣ፊርማና የመስሪያ ቤቱ ማህተም እንዲሁም

ማስታወቂያው የወጣበት ቀንና ቁጥር መገለፅ አለበት፡፡

ለ/ ማስታወቂያው የሚመለከታቸው የመስሪያ ቤት ሰራተኞች በቀላሉና በግልፅ ሊያዩት

የሚችሉት ሁኔታ በውስጥ ማስታወቂያ ሰሌዳ ላያ እንዲለጠፍ ይደረጋል፡፤

ማስታወቂያው ለሶስት ተከታታይ የስራ ቀናት ይለጠፋል፡፡ምዝገባውም ማስታወቂያው

ከወጣበት ቀን ጀምሮ ይከናወናል፡፡



16. የልዩ ስልጠናው ወይም ዕድል ያገኙ ሠራተኛ ግደታና ኃላፊነት፡-

16.1 በልዩ ስልጠና ዕድል የተሰጠው ሠራተኛ

ሀ/ ለስልጠናው ከመሄዱ በፊት በእጁ የሚገኘውን ሥራዎች ለአቻ ባለሙያዎች ርክክብ መፈፀም

አለበት፡፡እንዲሁም በዚህ መመሪያ መሠረት ከመስሪያ ቤቱ የሰው ኃይል አስተዳደር ጋር ውል

መፈራረምና ዋስ ማቅረብ አለበት፡፡

ለ/ የስልጠናውን ደንብና መመሪያ በሙሉ ማክበር አለበት፤

ሐ/ በልዩ ስልጠና ላይ በቆየበት ጊዜና ስልጠናውን ሲያጠናቅቅ ለላከው መስሪያ ቤት በጽሁፍ

ሪፖርት ማቅረብ አለበት፡፡

መ/ ስልጠናውን ጨርሶ ሲመለስ የላከው መስሪያ ቤት በሚመድበው ቦታ ለመስራት

ሙሉ ፈቃደኛ መሆን ይጠበቅበታል፤

ሠ/ ለልዩ ስልጠናው ተልዕኮ የተመለሰ ሠራተኛ የላከውን መስሪያ ቤት ለስልጠና የቆየበት

ጊዜ ቢያንስ አንድ ዓመት ማገልገል ግደታ አለበት፡፡

ክፍል አራት

17. የሰልጣኞች መብቶች ፡-

ሀ/ ማንኛውም በውጭ ሀገር ወይም በሀገር ውስጥ እንዲሰለጥን የተፈቀደለት ሠራተኛ

ለሰልጣኞች የሚከፈል ወጪዎች ስር የተዘረዘሩትን መብቶች ተጠቃሚ ይሆናል፡፡

ለ/ ስልጠናውን አጠናቆ እና ኢንተርናሽናል (ቮቸር) ፈተና ወስዶ ሲያጠናቅቅና አጥጋቢ

ውጤት ሲያመጣ ኢንተርናሽናል ሰርትፍኬት እና ስልጠናውን ያጠናቀቀበትን ሰርትፍኬት

ማግኘት፣

ሐ/ የረጀም ጊዜ ስልጠናውን አጠናቆ የመጣ ለመስሪያ ቤቱ ሪፖርት ካደረገበት ጊዜ አንስቶ

ቢያንስ በ15 ቀን ውስጥ የስራ ምደባ ማግኘት አለበት፡፡

18 . ወደ ልዩ ስልጠና ሰልጣኞችን የሚላኩ መስሪያ ቤቶች ተግባርና ሀላፊነት፤

ማንኛውም መስሪያ ቤት (ቢሮው፣ሴክተር መስሪያቤቶች፣ክ/ከተማና ወረዳዎች) ፤

ሀ/ የአዲስ አበባ ከተማ አስተዳደር ኢኖቬሽንና ቴክኖሎጂ ልማት ቢሮ ለተቋማት የስልጠና

ፍላጎት በደብዳቤ ሲጠይቅ በወቅቱ ምላሽ በመስጠት የስልጠና ፍላጎታቸውን ማሳወቅ፣

ለ/ የሠልጣኞች አመራረጥ የተሟላ እንዲሆን ወቅታዊና የተሟላ የሠራተኞች ሙሉ መረጃ

ወይም ፕሮፋይል ከማህደር ጋር ተያይዞ እንዲኖር ማድረግ፤

ሐ/ በሥልጠና ላይ ያሉትን፤ ያቋረጡትን፤ ሥልጠና አጠናቀው በሥራ ላይ

የተመደቡበትንና ሪፖርት ያላደረጉትን ሠራተኞች ዝርዝር ለቢሮው ማሳወቅ፤



መ/ ለስልጠና የተላኩ ባለሙያዋች ከተላኩበት ተቋምና ቢሮ ስልጠናቸውን ጨርሰው

እስከሚመለሱ ድረስ መከታተል አለባቸው፡፡

19. ሰልጣኝ ዕጩዎችን ማወዳደርና መምረጥ፡-

ሀ/ የቢሮው ሠራተኞች በሚገኘው ልዩ የስልጠና ዕድል ፍትሀዊ አጠቃቀም እንዲኖርና

የሚገኙትንም ዕድሎች በወቅቱ ምላሽ ለመስጠት እንዲቻል በተጠናው የመሰረታዊ አሰራር

ሂደት ለውጥ መሰረት የሚመለከታቸውን ባለሙያዎችን መለየት ፣ማጣራትና መምረጥ

ለ/ በቢሮው ደረጃ ልዩ የስልጠና ዕድሎችን ለሚመለከታቸው ተቋማት የመደልደል

ዕጩዎችን የማወዳደርና የመምረጥ ተግባራት በስራ ሂደቱ ባለቤትና በሰው ሀብት ዳሬክተር

አማካይነት የሚከናወን ይሆናል፡፡

ሐ/ ለቢሮው የሚደለደሉትን የውጭ ሀገር እንዲሁም በሀገር ውስጥ የሚሰጡ የስልጠና

ዕድሎችን ለሚመለከታቸው መስሪያ ቤቶች፣ክ/ከተማና ወረዳ ይሸነሸናል ወይም ይደለድላል፡፡

መ/ መስሪያ ቤቶች የሚያቀርቧቸው ዕጩዎች በማወዳደር ብልጫ ያገኘትን መርጦ በመወሰን

እድሉን ለሰጠው አካል ወይም ተቋም ይልካል፡፡

ሠ/ ከ3 ወር በታች ለሚወስድ ስልጠና ወደ ውጭ ሀገር ሰልጣኞችን እንዲልኩ የተጋበዙ

መስሪያ ቤቶች ወይም ተቋማት ፍትሃዊ ውድድር በማካሄድ የተመረጠውን ሰራተኛ ለአዲስ

አበባ ኢኖቬሽንና ቴክኖሎጂ ልማት ቢሮ መላክ፡፡

ረ/ ለአጭር ጊዜ ስልጠና ከሆነ ጉዳዩ የሚመለከታቸውን ባለሙያዋች ሁሉ በዚህ መመሪያ

መሰረት በማወዳደር ለአዲስ አበባ ከተማ አስተዳደር ኢኖቬሽንና ቴክኖሎጂ ልማት ቢሮ

ማሳወቅ አለባቸው፡፡

ሰ/ በተለያዩ ምክንያቶች ማለትም በሙያ፣በስራ ዘርፍና በመሳሰሉት ምክንያት በኘሮጀክት

ላይ ለሚሰሩ የመስሪያ ቤቱ ባለሙያዎች የተሰጠ እድል ከሆነ በዚህ መመሪያ መሰረት

የሚመለከታቸውን ባለሙያዎች በማወዳደር ለአዲስ አበባ ኢኖቬሽንና ቴክኖሎጂ ልማት ቢሮ

ማሳወቅ፡፡

ሸ/ ሰራተኛው በስራ ምክንያት ወይም ሕጋዊ በሆነ ፈቃድ ምክንያት ለውድድር የማይገኝ

ከሆነና የመወደደር ብቃትና ችሎታ ካለው የሚሰራበት መስሪያ ቤት ለውድድር እንዲቀርብ

ማድረግ አለበት፡፡



ክፍል አምስት

20. የመራጭ ኮሚቴ መቋቋም እና የአሰራር ስርአት

የአዲስ አበባ ከተማ አስተዳደር ኢኖቨሽንና ቴክኖሎጂ ልማት ቢሮ የትምህርትና የስልጠና የመራጭኮሚቴ

የሚኖሩ ሲሆን ብዛታቸውና የስራ ሀላፊነታችው እንደሚከተለው ይወሰናል ፡፡

21. ኢኖቨሽንና ቴክኖሎጂ ልማት ቢሮ የትምህርት ስልጠና ኮሚቴ አባላት፡-

1ኛ. ቢሮ ሀላፊ የሚሰየም---------------------------------------------------------------ሰብሳቢ

2ኛ. ኢኖቨሽንና ቴክኖሎጂ አቅም ግንባታ ዳይሬክቶሬት ---------------------------------አባል

3ኛ. ከሰራተኛ የሚመረጡ ሁለት የሰራተኛተወካዮች ቢያንስ አንደዋ ሴት መሆን አለባት-----አባል

4ኛ. ከሰው ሀብት አስተዳድር ባለሙያ አንድ ሰው ይወከላል --------------------ፀሀፊ ድምጽ አልባ

22. የአዲስ አበባ ከተማ አስተዳደር ኢኖቨሽንና ቴክኖሎጂ ልማት ቢሮ የትምህርትና የስልጠና ኮሚቴየስብሰባ

ጊዜና ስርዓት

ኮሚቴው የትምርትእና የስልጠና እድል ሲኖር ምርጫውን ለማካሄድ አስፈላጊ በሚሆንበት ጊዜ ይሰበሰባል

ቢያንስ ሁለት ሶስተና አባላት ከተገኙ ምእላተ ጉባኤ ይሆናል

23. የትምህርትና ስልጠና ኮሚቴ ተግባርና ሀላፊነት

ሀ/ ኢኖቨሽንና ቴክኖሎጂ ልማት ቢሮ በአቅም ግንባታ ዳሬክቶሬት በኩል ተመዝግበው የቀረቡትን

እጩዎች በዚህ መመሪያ መሰረት መለየታቸውን ያረጋግጣል

ለ/ ኢኖቨሽንና ቴክኖሎጂ ልማት ቢሮ ውስጥ ካሉት ሰራተኞች መካከል ለትምህርትና ስልጠና የጠየቃቸው

መመዘኛዎችን የያሚያማሉ ሁሉ ለውድድሩ እንዲሳተፉ የተጋበዙ መሆኑን ያረጋግጣሉ

ሐ/ በዚህ መመሪያ በቀረበው መስፈርት መሰረት አመልካቾችን አወዳድሮ አሸናፊዎችይለያል

መ/ በውድድሩ ብልጫ ያገኙትን ተወዳሪዎች የማወዳደሪያ ቅጽ በመሙላት እና የውሳኔ

አስተያየትውጤቱን ለበላይ ሀላፊ ያቀርባል፡፡

24. ተጠያቂነት፡-

ከዚህ መመሪያ ውጭ ያለአግባብ የሚያስፈፅም ማንኛውም ኃላፊ ወይም ሠራተኛ አግባብ ባለው

ህግ ተጠያቂ ይሆናል፡፡

25. ቅሬታ አቀራረብን

በትምህርት ወይም በስልጠና ውድድር ውጤት ላይ ቅሬታ ያለው እጩ ተወዳዳሪ ለቢሮው የበላይ

ሐላፊ ቅሬታውን ማቅረብ ይችላል፡፡



ክፍል ስድስት

26. የአዲስ አበባ ከተማ አስተዳደር ኢኖቬሽንና ቴክኖሎጂ ልማት ቢሮ የልዩ ሥልጠና ውል

በቢሮው፣በሴክተር መስሪያ ቤቶች፣ክ/ከተሞችና ወረዳዎች የሚገኙ ሠራተኞችና የስራ

ኃላፊዎች የተሰጣችውን ስልጣን እና ተግባር በሚገባ ለመወጣት የሚችሉት የመፈፀም

አቅማቸውን ለማጎልበት የሚያስችል የሙያ ማሻሻያ ስልጠና ሲያገኙ መሆኑን በመገንዘብ

ሰራተኞቹ በስልጠና ያካበቱትን እውቀትና ሙያ (ክህሎት) ከስልጠና ሲመለሱ ተቋሙን

እንዲያገለግሉ የሚያደርግ አሰራር መዘርጋት ተገቢ ሆኖ በመገኘቱ፣የስልጠና እድሉን ያገኘው

ሰራተኛ በሰለጠነበት ጊዜ ውስጥ ለተቋሙ ቢያንስ ለአንድ ዓመት እንዲያገለግል፤ካልሆነም

የሰለጠነበትን ገንዘብ እንዲመልስ ስምምነት ለማድረግ ቀጥሎ ያለው የስልጠና ውል መዋዋል

አለበት፡፡

ይህ ውል በሰልጣኙ ከአቶ፣ወ/ሮ፣ወ/ሪት ከዚህ በኋላ ሰልጣኝ

ተብለው በሚጠሩት መካከል እና በአዲስ አበባ ከተማ አስተዳደር ኢኖቬሽንና ቴክኖሎጂ ልማት

ቢሮ ተብሎ በሚጠራ መካከል የተፈፀመ የልዩ ------------------ ስልጠና ውል ነው ተብሎ

መገለፅ አለበት፡፡

የውሉ ይዘት፣

ሀ. ስልጠናው የሚወስደው ጊዜ

ለ. ስልጠናው የሚሰጥበት ቦታ

ሐ. የስልጠናው አይነት

መ. የስልጠናው አበልና ወጪ

ሠ. ወጪውን የሸፈነው ድርጅት

ረ. ለሰራተኛው የሚከፈል ደመወዝ መጠን

27. የመስሪያ ቤቱ ግዴታ፡-

27.1 ሠልጣኙ በስልጠና ወቅት ሊያገኝ የሚገባው ሕጋዊ መብቶች እንዲጠበቁለት የማድረግ፣

27.2 ሰልጣኙ ስልጠናውን ጨርሶ ሲመለስ አግባብ ባለው በሰለጠነበት ሙያ ማሰማራት

27.3 ለስልጠናው የሚያስፈልገውን ወጪ በሚመለከት መረጃ የመያዝ ግዴታ አለበት፡፡



28 የሠልጣኙ ግዴታዎች፣

28.1 የተላከበትን ስልጠና በአግባቡ የመከታተልና ውጤት የማስገኘት፣

28.2. አስቀድሞ መስሪያ ቤቱን ካላስፈቀደ በስተቀር እንዲሰለጥን የተላከበትን የስልጠና መስክና

ቦታ ያለመለወጥ፣

28.3 አቅም በላይ የሆነ ምክንያት ካላጋጠመው በስተቀር ስልጠናውን ያለማቋረጥ፣

ሲያቋርጥም ወዲያውኑ አመቺ በሆነ ዘዴ ለመስሪያ ቤቱ የማሳወቅ፣

28.4 ስልጠናውን አጠናቆ ሲመለስ መስሪያ ቤቱ በሚያሰማራው የስራ መደብ በታማኝነት

ለአንድ ዓመት ማገልገል አለበት፡፡ ሳያገለግል የቀረ እንደሆነ የስልጠና ወጭውን መመለስ

አለበት፡፡

28.5 ልጣኙ ጨርሶ ሲመለስ ስለተማረው ሙያ ሪፖርት የማቅረብ ግዴታ አለበት፡፡

29. የዋስ ግዴታ፡-

ለሰልጣኙ ዋስ ሆኖ የሚቀርበው ማንኛውም ሰው ሰልጣኙ በአንቀፅ 16 በንዑስ አንቀፅ 3ና

ንዑስ አንቀፅ 4 የገባውን ግዴታ ሳይፈፅም የቀረ እንደሆነ በአንቀፅ 16 በንዑስ አንቀጽ 4

የተመለከተው ለሠልጣኙ ወጪ የተደረገውን የስልጠናውን ጠቅላላ ወጪና የተከፈለውን

የአበል ወጪ ለመመለስ የአንድነት ዋስትና ግዴታ ገብቷል፡፡

30 ስምምነቱን ስለመቀበል፡-

ከላይ በተዘረዘሩት መብቶችና ግዴታዎች መሰረት ለመፈጸም ሰልጣኙ፣ ዋሱና የመስሪያ ቤቱ የሰው

ኃብት አስተዳደር ዳይሬክቶሬት እንደሚከተለው ይህንን ውል በፊርማቸው መሰረት ማረጋገጥ

አለባቸው፡፡

መ/ቤት የሰልጣኙ ፊርማ የሰልጣኙ ባል/ሚስት

ስም____________ ስም_____________

ፊርማ___________ ፊርማ____________

ቀን_____________ ቀን _____________

የዋስ ፊርማ የዋስ ሚስት/ባል

ስም____________ ስም_____________

ፊርማ___________ ፊርማ____________

ቀን_____________ ቀን _____________

የነበሩ እማኞች ስም፡-

ስም፡ ---------------

ፊርማ -------------

ቀን-------------

ክፍል ሰባት

31. የስልጠና አገልግሎት ውል

በአዲስ አበባ ከተማ አስተዳደር ኢኖቬሽንና ቴክኖሎጂ ልማት ቢሮ ኃላፊ እና

________________________ መካከል የተደረገ __________ ____ስልጠና ውል፡፡

32. የስልጠና ስምምነት፡-

32.1 ውል ሰጪ ፡- አዲስ አበባ ከተማ አስተዳደር ኢኖቬሽንና ቴክኖሎጂ ልማት ቢሮ

አድራሻ ከተማ ፡አዲስ አበባ ከተማ አስተዳደር ፡አራዳ ክፍለ ከተማ ፡ወረዳ 01 ስልክ

___________________

32.2 የውል ተቀባይ ፡- __________________

አድራሻ ከተማ ፡አዲስ አበባ ፣ ስልክ _____________

የኢትዮጵያ ንግድ ባንክ ቁጥር_______________

የውል አላማ፡- ይህ ውል ከዚህ በላይ ውል ሰጪ እየተባለ በሚጠራው አዲስ አበባ

ከተማ አስተዳደር ኢኖቬሽንና ቴክኖሎጂ ልማት ቢሮ ውል ተቀባይ ተብሎ በሚጠራው

________________ የተደረገ በ____________ ስልጠና ውል ስምምነት ነው

የውል ዝርዝር፡- የከተማ አስተዳደሩ ኢኖቬሽንና ቴክኖሎጂ ልማት ቢሮ በሚያዘጋጀው

የማሰልጠኛ ቦታ ላይ በመቅረብና ለ__________ ስልጠና የሚያስፈልጉ ፅሁፎችን

በማዘጋጀትና ለስልጠናው በቂ ዝግጅት በማድረግ ለሰልጣኞች _____ ቀን የሚሰጥ

ሲሆን ስልጠናውን በአዲስ አበባ ከተማ አስተዳደር ኢኖቬሽንና ቴክኖሎጂ ልማት ቢሮ

የስልጠና ፖሊሲ መሰረት በሰዓት 500 (አምስት መቶ) አጠቃላይ በብር______ ብር

ለመስጠት የተደረገ የስልጠና አገልግሎት ውል ስምምነት ነው፡፡ ስለሆነም ሁለታችንም

ተዋዋይ ወገኖች የምንጠቀምባቸውን ግዴታን ሀላፊነት ለመወጣት ይቻል ዘንድ ከዚህ

በታች የተመለከተውን ውል ተዋውለናል፡፡

32.3. የውል ተቀባይ ግዴታዎች

ውል ተቀባዩ በቁጥር 3 ስር በተዘረዘረው መሠረት የአሰልጣኝነት ሚና በተገቢው

ለመወጣት ተስማምቷል፡፡

ውል ተቀባዩ በተጠቀሰው የጊዜ ገደብ ውስጥ ባያጠናቅቅ የከተማ አስተዳደሩ ኢኖቬሽንና

ቴክኖሎጂ ልማት ቢሮ ክፍያውን የመክፈል ግዴታ የለበትም፡፡

32.4. ስለክፍያ አፈፃፀም

 በተጠቀሰው የጊዜ ገደብ ውስጥ ስልጠናው ሙሉ ለሙሉ ሲያጠናቅቅ በሰአት 500

(አምስት መቶ)ብር ለ_______ ሰዓት _________ ብር ክፍያ የሚፈፀም ይሆናል፡፡

 ውል ሰጪው ላልተሰራ ስራ ክፍያ ለመፈፀም አይገደድም፡፡

32.5 ውል ስለማክበር

ውል ተቀባዩ ከላይ የተመለከቱትን ግዴታዎች አክብረው የሚጠበቅበትን ኃላፊነት

መወጣት አለበት ፡፡

32.6 ውል ሰጪ ግዴታዎች

ውል ተቀባዩ በቁጥር 4 ስር በተዘረዘረው መሰረት ውል ሰጪው የ___________

ስልጠና መጠናቀቁን በማረጋገጥ ክፍያውን የመፈፀም ግዴታ ይጠበቅበታል፡፡

ይህ ውል ዛሬ________________ ዓ.ም በአዲስ አበባ ከተማ አስተዳደር ኢኖቬሽንና

ቴክኖሎጂ ልማት ቢሮና ________ መካከል በአዲስ አበባ ከተማ ተፈረመ፡፡

ይህ ውል ከተፈረመበት ቀን ጀምሮ በህግ ፊት የፀና ይሆናል፡፡

ውል ሰጪ ውል ተቀባይ

ስም ________________ ስም፡-____________

ፊርማ _______________ ፊርማ______________

የስራ ኃላፊነት_______________ የስራ ኃላፊነት፡-______________

የእማኞች ስምና ፊርማ

1. _______________

2. __________________

3. ________________

33. ስለተሻሩ መመሪያዎች

ይህንን መመሪያ የሚቃረን ማንኛውም ሌላ መመሪያና የአሰራር ልምድ በዚህ

መመሪያ ውስጥ የተደነገጉትን ጉዳዮች በሚመለከት ተፈፃሚነት አይኖረውም፡፡

የኢንፎርሜሽን ኮሚዩኒኬሽን የስራ ኃላፊዎችና ባለሙያዎች የስልጠና ማስፈጸሚያ

መመሪያ የሚጸናበት ጊዜ ወይም በስራ ላይ የሚውልበት ጊዜ፡

-------------------------------------- 2016 ዓ.ም ጀምሮ የፀና ይሆናል፡፡

ሰሎሞን አማረ

የአዲስ አበባ ከተማ አስተዳደር ኢኖቬሽንና ቴክኖሎጂ ልማት ቢሮ ኃላፊ

አዲስ አበባ

